
Słowo tydźenja je z pjera Lubiny Hajdukoweje.

WOHIDNY

a) 	kóždy tydźeń druhu přećelku měć
b) 	hrozny, njerjany
c) 	z pěska natwarjeny, njekruty

Prawa je wotmołwa b.

Wohidny woznamjenja hrozny abo njerjany. Wuraz móže so poćahować na napohlad abo na wěc, ale tež 
na zadźerženje, kiž mamy za wohidne. Zwuraznimy z tym, zo so nam něšto scyła njelubi a nas wotstorkuje.

Takle móžeš to tež prajić
w zwisku z napohladom:
hrozny, njenahladny, njerjany
hrozny kaž trašmo 
wohidny kaž šerjenje w kale

w zwisku ze zadźerženjom:
žadławy, hrózbny, grawoćiwy

Přikłady z rěčneho korpusa
w zwisku z napohladom abo wěcu:
Ně, mysl wo mjechkich a mokrych ćěłach bě jemu wohidna, to jeho grawaše kaž kóždeho z nas. 
(Wuhladko 2. Literarny almanach, Budyšin 2001)
Při rysowanju wobraza po fotografiji prošu, zo by so wohidna fałda na prawym ramjenju wuwostajiła,  
přez to cyły wobraz tójšto dobudźe. (Jakub Bart-Ćišinski, Zhromadźene spisy. Zwjazk 10. Listowanje, 
Budyšin 1975)

w zwisku ze zadźerženjom:
Generalny sekretar NATO Jaap de Hoop Scheffer njeliči z tym, zo so wohidny podawk,  
wot němskich wojakow skućeny, negatiwnje na dźěławosć ISAF wuskutkuje. (Serbske Nowiny 2006;  
oktober – december)


